
ABSTRACT 

Rubiaceae adalah famili terbesar dalam kumpulan dikotiledon di Semenanjung Malaysia. Suatu kajian awal berkaitan struktur dirian 
dan komposisi pokok daripada famili telah dijalankan di hutan dipterokarpa tanah rendah di Hutan Simpan Behrang, Perak. Tiga 
plot kajian berukuran 25 m x 20 m (0.05 hektar) telah ditubuhkan secara rawak di denai terpilih. Keluasan keseluruhan plot kajian 
adalah 0.15 ha. Bancian melibatkan semua pokok yang diameter pada paras dada 1.0 cm ada ke atas. Pokok ditanda manakala 
sampel daun dikutip, diawet sebelum dicamkan ke peringkt genua atau spesies. Sebanyak 11 spesies daripada 10 genus dan 44 
individu telah dibanci. Urophyllum diwakili dua spesies manakala sembilan genus lagi, masing-masing diwakili oleh satu spesies 
sahaja.  Kepadatan pokok bagi famili Rubiaceae adalah 293 individu per hektar. Pada peringkat genus, Chassalia mencatatkan 
kepadatan tertinggi iaitu sebanyak 67 individu per hektar dan ada peringkat spesies, Chassalia curviflora merupakan spesies paling 
padat dengan nilai kepadatan 67 individu per hektar. Kelas DBH 1.0-4.9 cm diwakili oleh bilangan individu tertinggi iaitu sebanyak 
40 dirian. Kajian ini membantu menyumbang data tambahan untuk maklumat senarai flora bagi negeri Perak. 

 
The Rubiaceae is the largest family among dicotyledons in Peninsular Malaysia. A preliminary study on the stand structure and 
composition of trees from this family was conducted in the lowland dipterocarp forest at Behrang Forest Reserve, Perak. Three study 
plots measuring 25 m x 20 m (0.05 hectares) were randomly established along selected trails. The total plot area was 0.15 ha. The 
survey involved all trees with a diameter at breast height (DBH) of 1.0 cm and above. The trees were tagged, and leaf samples were 
collected, preserved, and identified to the genus or species level. A total of 11 species from 10 genera and 44 individuals were 
recorded. Urophyllum was represented by two species, while the other nine genera were each represented by a single species. The 
tree density for the Rubiaceae family was 293 individuals per hectare. At the genus level, Chassalia recorded the highest density, 
with 67 individuals per hectare, and at the species level, Chassalia curviflora was the densest species with a density of 67 individuals 
per hectare. The DBH class of 1.0–4.9 cm was represented by the highest number of individuals, with a total of 40 trees. This study 
contributes additional data to the floristic information of the state of Perak. 

1. Pengenalan 
 
Struktur dirian hutan adalah merujuk kepada sifat tiga dimensi tumbuhan [1] dan biasanya dikira 

secara menegak, mendatar dan daripada segi kebolehubahan pokok, seperti menggunakan taburan 
diameter pada paras dada [2]. Tinggi pokok juga menyumbang kepada struktur dirian hutan [3]. 
Struktur ini membantu dalam mengenal pasti kesesuaian hutan untuk fungsi yang berbeza 
termasuklah habitat untuk spesies yang berbeza, kualiti kayu dan untuk tujuan rekreasi [1]. 
Kajian berkaitan struktur dirian dan komposisi ke atas famili tertentu khususnya Rubiaceae di 
Semenanjung Malaysia adalah masih terhad. Antara kajian yang pernah dijalankan termasuklah oleh 
[4] manakala kebanyakan kajian biasanya tertumpu kepada famili Dipterocarpaceae yang 
mempunyai nilai komersil [5,6] dan juga famili seperti Anacardiaceae [7,8]. Rubiaceae merupakan 
famili tumbuhan berbunga keempat terbesar di dunia selepas Orchidaceae, Asteraceae, dan 
Fabaceae [4]. Famili Rubiaceae mempunyai taburan yang meluas di seluruh dunia dengan catatan 
sebanyak 500 genus dan 6,500 spesies namun hanya terdapat 79 genus dan kira-kira 567 spesies di 
Semenanjung Malaysia [9]. Rubiaceae juga merupakan famili tumbuhan ubatan keempat terbesar di 
Malaysia, merangkumi kira-kira 23 genus dan 43 spesies [10]. Kebanyakan famili Rubiaceae mudah 
dikenalpasti melalui ciri-ciri morfologi dan anatomi seperti kedudukan daun yang berlawanan dengan 
stipul, ovari inferior dan ketiadaan floem dalaman [11]. Famili ini kebiasaanya dijumpai dengan cara 
pertumbuhan yang berbeza seperti pokok, pokok renek dan herba tetapi kira-kira 45% atau 244 
spesies dalam 49 genus dikategorikan sebagai pokok. Selain itu, mempunyai kepentingan ekonomi 
sebagai sumber minuman, pewarna, tumbuhan hortikultur, ubat-ubatan, tanaman hiasan dan juga 
kayu balak [12]. Kepelbagaian dan kelimpahan yang tinggi serta kehadiran famili ini di semua lapisan 
hutan menjadikan Rubiaceae sebagai penunjuk yang baik dalam kajian ekologi dan pemuliharaan 
[13]. Oleh itu, objektif kajian ini adalah untuk menentukan struktur dirian dan komposisi pokok, bagi 
famili Rubiaceae di Hutan Simpan Behrang, Perak. Belum ada kajian seumpama ini pernah dijalankan 
di hutan ini. Hasil dapatan kajian diharap dapat membantu menambah baik pengkalan data flora bagi 
negeri Perak. 
 
2. Metodologi 
2.1 Kawasan Kajian 
 

Kajian ini telah dijalankan di Hutan Simpan Behrang di negeri Perak yang terletak pada koordinat 
3.8869˚U 101.59533˚T. Hutan ini mempunyai keluasan lebih kurang 8,044.22 hektar yang 
merangkumi beberapa jenis hutan daripada hutan dipterokarpa tanah rendah hingga hutan 
pergunungan atas. Puncak tertinggi adalah Gunung Liang dengan ketinggian 1,993 meter daripada 
paras laut. Kawasan kaiian melibatkan sebahagian kompartmen 24, 25 dan 26 serta merupakan hutan 
primer (Rajah 1). Hutan simpan ini telah diwartakan sebagai Hutan Simpan Kekal pada 26 November 
1915 dengan nombor warta 951 di bawah pengurusan Pejabat Hutan Daerah Perak Selatan [14]. 

Rajah 1. Peta Lokasi Hutan Simpan Behrang di negeri Perak. Sumber: Google Maps 

 
2.2 Penubuhan Plot, Bancian Pokok dan Pengecaman Spesies 
 

Penubuhan plot kajian dan bancian pokok telah dijalankan pada 18-19 Ogos 2023. Tiga plot kajian 
berukuran 25 m x 20 m (0.05 hektar) telah ditubuhkan secara rawak di denai terpilih. Keluasan 
keseluruhan plot kajian adalah 0.15 ha. Bancian melibatkan semua pokok yang diameter pada paras 
dada 1.0 cm ada ke atas. Pokok ditanda manakala sampel daun dikutip, diawet sebelum dicamkan ke 
peringkat genus atau spesies. Sampel daun telah dikutip, diawet dan dikeringkan sebagai rekod flora 
tumbuhan berbiji dari kawasan ini. Pengecaman dibuat menggunakan kekunci Tree Flora of Malaya 
[12] dan dengan membandingkan sampel yang dikutip dengan spesimen herbarium di Herbarium 
Institut Penyelidikan Perhutanan Malaysia (KEP) dan Herbarium Universiti Kebangsaan Malaysia 
(UKMB). Senarai nama spesies adalah berdasarkan [15] dan disusun mengikut abjad. 
 
2.3 Analisis Data 
 

Analisis data melibatkan komposisi flora, struktur dirian melibatkan kelas DBH pokok dan juga 
kepadatan pokok. 
 
3. Hasil dan Perbincangan 
3.1 Komposisi Flora 
 

Sebanyak 11 spesies daripada 10 genus dan 44 individu bagi famili Rubiaceae telah dibanci dalam 
plot kajian berkeluasan 0.15 ha (Jadual 1). Urophyllum diwakili dua spesies manakala sembilan genus 
lagi, masing-masing diwakili oleh satu spesies sahaja.   
 
Jadual 1 
Bilangan spesies dan individu bagi semua genus dalam famili Rubiaceae dalam plot 0.15 ha di Hutan Simpan 
Behrang, Perak 

No. Genus Bilangan spesies Bilangan individu 

1 Aidia 1 3 
2 Chassalia 1 10 
3 Discospermum 1 6 
4 Eumachia 1 5 
5 Ixora 1 2 
6 Lasianthus 1 1 
7 Pavetta 1 5 

8 Singaporandia  1 1 
9 Tarenna 1 2 
10 Urophyllum 2 9 

  Jumlah 11 44 
 
3.2 Kepadatan Pokok 
 

Kepadatan pokok bagi famili Rubiaceae adalah 293 individu per hektar. Pada peringkat genus, 
Chassalia mencatatkan kepadatan tertinggi iaitu sebanyak 67 individu per hektar diikuti Urophyllum 
(67 individu per hektar) dan Discospermum (40 individu per hektar). Pada peringkat spesies, Chassalia 
curviflora merupakan spesies paling padat dengan nilai kepadatan 67 individu per hektar diikuti 
Urophyllum griffithianum dengan 53 individu per hektar dan Discospermum malaccense dengan nilai 
kepadatan 40 individu per hektar. 
 
Jadual 2 
Kepadatan bagi semua genus dan spesies dalam famili Rubiaceae dalam plot 0.15 ha di Hutan Simpan Behrang, 
Perak 

Genus 
Bilangan 
individu Kepadatan Spesies 

Bilangan 
individu Kepadatan 

Aidia 3 20 Aidia densiflora 3 20 
Chassalia 10 67 Chassalia curviflora 10 67 

Discospermum 6 40 
Discospermum 
malaccense 6 40 

Eumachia 5 33 Eumachia rostrata 5 33 
Ixora 2 13 Ixora sp. 2 13 
Lasianthus 1 7 Lasianthus sp. 1 7 
Pavetta 5 33 Pavetta graciliflora 5 33 

Singaporandia  1 7 
Singaporandia 
macrophylla 1 7 

Tarenna 2 13 Tarenna mollis 2 13 
Urophyllum 9 60 Urophyllum glabrum 1 7 
   Urophyllum griffithianum 8 53 

Jumlah 44 293     293 
 
3.3 Struktur Dirian 

 
Dirian pokok bagi famili Rubiaceae di Hutan Simpan Behrang dibahagikan kepada tiga kelas DBH 

sahaja iaitu 1.0-4.9 cm, 5.0-9.9 cm dan > 10.0 cm DBH (Rajah 2). Kelas DBH 1.0-4.9 cm mencatatkan 
bilangan individu terbanyak (40 dirian) di mana kira-kira 75% mempunyai DBH 1.0-1.9. Kelas DBH, 
5.0-9.9 cm hanya mencatatkan tiga individu manakala kelas DBH > 10.0 cm hanya diwakili oleh satu 
individu sahaja. Pokok terbesar dalam plot kajian adalah Discospermum malaccense yang berukuran 
17.0 cm DBH.  

Rajah 2. Kelas DBH pokok bagi famili Rubiaceae dalam plot 0.15 hektar di Hutan Simpan Behrang, Perak 
 
4. Kesimpulan 
 

Hasil kajian ini menunjukkan bahawa hutan dipterokarpa tanah rendah primer di Hutan Simpan 
Behrang hanya menampung sejumlah kecil pokok-pokok daripada famili Rubiaceae. Namun 
demikian, kesemua spesies ini membentuk juzuk yang penting dalam hutan hujan di kawasan ini. 

